
AHMAD YASSAVIY HAMDA MAXTUMQULI 
SHE’RLARIDA ILOHIY HAQIQAT TASVIRI

Annotatsiya: mazkur maqolada Ahmad Yassaviy hamda Maxtumquli Firog‘iy she’riyatida ilohiy haqiqat tasviri, 
tasavvufiy qarashlar va insonning ma’naviy kamolot masalalari tahlil qilinadi. Shoirlar ijodida Haqni anglash, 
nafsni poklash, komil inson g‘oyasi, ishq va ma’rifat kabi tushunchalarning badiiy ifodasi yoritilgan. 

Kalit so‘zlar:  nafsni poklash, komil inson, so‘fiyona ruh, haqiqiy ishq, zikr, ruhiy poklanish.
Аннотация: в данной статье анализируется изображение божественной истины, мистических взглядов 

и вопросов духовного совершенства человека в поэзии Ахмада Яссави и Мактумкули Фирогии. Особое 
внимание уделяется художественному выражению таких концепций, как постижение Истины, очищение 
души, идея совершенной личности, любовь и просветление, в творчестве поэтов.

Ключевые слова: очищение души, совершенная личность, суфийский дух, истинная любовь, память, 
духовное очищение.

Annotation: this article analyzes the depiction of divine truth, mystical views, and issues of human spiritual 
perfection in the poetry of Ahmad Yassawi and Makhtumkuli Firogii. The artistic expression of such concepts as 
the realization of the Truth, the purification of the soul, the idea of ​​a perfect person, love, and enlightenment is 
highlighted in the poets’ work.

Key words: purification of the soul, perfect person, Sufi spirit, true love, remembrance, spiritual purification

Kirish. Mumtoz adabiyot namunalarida uchraydigan 
keng ko‘lamli mavzulardan biri voqea-hodisalarni 
islom ahkomlari nuqtayi nazaridan talqin qilish orqali 
bu dunyo bilan oxirat o‘rtasidagi bog‘liqlik, ilohiy 
poklik va islomiy tartib-qoidalarni ochib berishdir. 
Ushbu maqsadda yaratilgan “Devoni hikmat”ning 
badiiy qiymati, tarixiy va madaniy ahamiyati hamda 
mumtoz adabiyotda Yassaviyning o‘rni haqida G‘arb 
tadqiqotchilarining fikrlari alohida e’tiborga loyiqdir. 
“Devoni hikmat”ning mashhurligi, undagi diniy-
tasavvufiy tushunchalar bilan birga milliy, ya’ni xalq 
og‘zaki ijodidan olingan unsurlar asrlar davomida xalq 
ehtiyojini qondirib kelgani bilan izohlanadi.

Asosiy qism. Professor Gurbandurdi Geldiyev 
maqolalarida Islomga aloqasi bo‘lmagan she’rlar 
turkman mumtoz she’riyatida juda kam, hatto deyarli 
yo‘qligini ta’kidlaydi. Mashhur mumtoz shoirlarning 
go‘yoki Islomga aloqasi yo‘qdek tuyulgan she’rlarining 
chop etilishi ham aslida Islomni targ‘ib qilishga xizmat 
qilganligini hech shubha yo‘q. Mumtoz adabiyotda 
yuqoridagi masala yuzasidan so‘z borganda, xalq 
og‘zaki ijodidagi baxshichilik an’anasi hamda 

she’rlarining asosiy mavzusi Islom tartib-qoidalari 
bag‘ishlangan Xoja Ahmad Yassaviy nomi albatta 
yodga olinadi. Chunki so‘fiy inson sifatida ulug‘langan 
bu zotning hikmatlari ham madrasalarda o‘qitilgan 
hamda ular xalq orasida keng tarqalgan.

Fuod Ko‘prulzoda “Turk adabiyotidagi ilk 
mutasavvuflar” kitobida Xoja Ahmad Yassaviy 
Markaziy Osiyo turk adabiyotida asrlar davomida 
ta’sir ko‘rsatgan hamda o‘ziga xos she’riyat uslubini 
yaratgan shoir ekanligini ta’kidlab, turkman, 
ozarbayjon, turk adabiyotida Yassaviy ta’siri yaqqol 
ko‘zga tashlanishi, turkman adabiyotida Maxtumquli, 
ozarbayjon va Anadolu adabiyotida esa xalq tasavvuf 
she’riyati Yassaviy an’anasi ta’sirida shakllanganligi 
bilan asoslaydi.

Tariqat piri bo‘lgan Yassaviy hikmatlari vaqt o‘tishi 
bilan muqaddas qadriyat darajasidagi mohiyat kasb 
etgan. Yassaviydan keyin “hikmat” yozish an’anasi 
davom etgan bo‘lib, ayniqsa “Yusuf va Zulayho” 
masnaviysida Yassaviy ta’siri yaqqol seziladi. Bu 
uslubdagi she’riyat keyingi davrlarda ham davom 
etgan. Navoiydan oldingi va keyingi davrlarda 

ham Yassaviy ta’siri saqlanib qolgan. Navoiydan 
keyingi davrda bu ta’sirning turkman adabiyotida 
kuchayishiga baxshi shoirlari an’anasi katta hissa 
qo‘shgan. Shu jarayonda ba’zi Yassaviy taqlidchilari 
ham paydo bo‘lgan.

Adabiyotshunos olim uning Ahmad Yassaviy, 
Sulaymon Boqirg‘oniy, Zangi ota, Pahlavon Mahmud, 
Amir Kulol, Bahouddin Naqshband kabi bir qator 
o‘tib ketgan shayxlar bilan ham ma’naviy irtiboti 
bo‘lganligini ta’kidlaydi.” [2;10] 

Maxtumquli she’riyati Qur’oni karim va unga 
yozilgan tafsirlar, Hadisi sharif, tasavvuf she’riyati, 
xalq og‘zaki ijodi asosida shakllanganligi sababli 
uning she’rlarida islomiy mavzular, so‘fiyona ruh 
xalqona ohanglar bilan bir butunlikni tashkil qiladi. 
Ushbu mutanosiblik Maxtumquli asarlarining yuksak 
badiiyati, ta’sirchanligi va umrboqiyligini ta’minlagan. 

 “Ma’lumki, “Turkiston mulkining shayxul-
mashoyixi” (Navoiy) Ahmad Yassaviy islom ma’rifati va 
tasavvuf haqiqatini hikmat tili bilan bayon qilib, turkiy 
xalqlar ma’naviy tafakkuri taraqqiyotida buyuk rol 
o‘ynagan edi. Ta’bir joiz bo‘lsa, Maxtumquli xuddi shu 
vazifani turkman xalqi orasida haddi a’losida ado etdi. 
U o‘zining islom ta’limoti va shariat talablari nazmiy 
talqin qilingan she’rlari bilan o‘z xalqini Haq yo‘liga 
da’vat etgan bo‘lsa, tasavvuf asoslari tushuntirilgan 
ijod namunalari bilan tariqatga muhabbat uyg‘otdi. 
Uning nafaqat diniy-tasavvufiy mavzudagi she’rlari, 
balki biror asari islomiy ruh va so‘fiyona mazmundan 
xoli emas deyish mumkin. [2;13] 

Turkman mumtoz she’riyatida Allohga oshiq 
bo‘lish, Uni izlash, moddiy dunyo noz-ne’matlaridan 
kechib bu ulug‘ maqsad uchun harakat qilish juda ko‘p 
uchraydigan mavzulardan biridir. Bu mavzu avvalo, 
buyuk turkman shoiri Maxtumqulining she’rlarida 
namoyon bo‘ladi. Bir o‘qishda “sevgi” mavzusida deb 
talqin qilingan quyidagi she’r aslida Allohning yerdagi 
tajallisi ekanligi, Alloh inoyati bilan yaratilgan zarralar 
to‘g‘risidaligiga hech shubha qolmaydi.

Aslo seni ko‘rmaganman, dildorim!
Qumrimisan, bulbulmisan, namasan?
G‘amgin ko‘nglim xayolingda aldarman,
Bog‘ ichinda gul-gulmisan, namasan?
Maxtumquli, kech nomus-u oringdan,
Qo‘ling tortgil bul vafosiz koringdan,
Jahon voqif, sensen g‘ofilsan yoringdan,
Yo mastmisan, yo shaydosan, namasan? [3;165]
Ushbu to‘rtlik oddiy ishqiy kechinmadan ko‘ra 

haqiqiy ishq ifodasiga yaqindir. Tasavvufda yor 
ko‘pincha Alloh, oshiq esa – Uni izlovchi banda 
sifatida talqin qilinadi. “Aslo seni ko‘rmaganman, 
dildorim” misrasi orqali tasavvufdagi muhim 
haqiqatni anglashiladi: inson Allohni ko‘z bilan 
ko‘rmagan, ammo qalban Unga oshiq. Qumri, bulbul, 
gul ramziy ifodalari ham she’rning badiiy ta’sir kuchini 
oishirish maqsadida qo‘llaniladi. Keyingi misrada 
solik Allohning jamolini bevosita ko‘rmasa-da, xayol 
va zikr orqali o‘ziga tasalli  topayotganiga ishora 
qiladi. Shoir yor obrazida aslida (Allohni) tasvirlaydi. 
Oshiq esa Uni ko‘rmagan bo‘lsa-da, har bir go‘zallikda 
Uning aksini ko‘rishga urinadi. Bu ikki band orasidagi 
misralarda shoirning lirik qahramoni o‘zi izlayotgan 
Mutlaq Haqiqat – ya’ni Alloh taoloning qanday 
sifatlari borligini so‘raydi: U qaroqchimi, sayyidmi, 
xo‘jami, soqiy yoki maymi, qadahmi, yilmi, kunduzmi, 
kechami, Oy yoki Kunmi, mushkmi yoki jambil yo 
anbarmi, charxmi yoki chambar, daryomi yo mavjmi, 
savsarmi, girdobmi, yo to‘lqin. Oltinmi, kumushmi, 
zarmi, arshmi, fazomi, yermi, yoqut, marjon, inju yo 
chirog‘mi yo ziyo sen aslida nimasan?

Bu savollarning barchasiga shoir o‘zi javob beradi: 
“Jahon to‘la, sen g‘ofilsan yoringdan” – ya’ni butun 
olamda sening yoring (Alloh) mavjud, lekin sen 
bundan bexabarsan. So‘ngra shoir o‘ziga murojaat 
qilib: “Yo mastmisan yo shaydosan, nimasan?” deya 
savol beradi.

Mutlaq Haqiqat – Allohni izlash, tafakkur orqali 
Uni anglashga intilish – bu, albatta, pirlik maqomiga 
yetgan shaxsning dunyoqarashida uchraydigan ruhiy 
holatdir. Bir qaraganda, bu holat Xoja Ahmad Yassaviy 
haqidagi suhbatdan yiroqdek tuyulishi mumkin. 
Ammo Maxtumqulining pir emas, balki iste’dodli 
shoir sifatida shu idealni izlab, uni she’riyat orqali 
ifoda etganini inobatga olsak, uning bu adabiy uslubi 
Xoja Ahmad Yassaviy bilan bog‘liqligini, aniqrog‘i, 
uning manbayi Turkiston pirining hikmatlariga borib 
taqalishini anglash qiyin emas.

Xoja Ahmad Yassaviyning tasavvufiy she’riyatning 
asosiy g‘oyalarini – ilohiy ishq, zikr orqali poklanish, 
visolga intilish hamda inson qalbidagi iztirob va 
umid uyg‘unligini chuqur badiiy shaklda tasvirlangan 
hikmati quyidagicha:

“Qul huvalloh, subhonolloh” vird aylasam,
Biru Borim, diydoringni ko‘rarmanmu?
Boshdin ayoq hasratingni dard aylasam,
Biru Borim diydorini ko‘rarmanmu?” [4;28]

Ayo do‘stlar, yurak bag‘rim bo‘ldi kabob,
Ishqsiz odam ishq qadrini bilgan bormu?
Tuni-kuni g‘urbat tortib ishq yo‘lida,
Bevosita Haq diydorin ko‘rgan bormu? [4;358]
Yuqoridagi hikmatning birinchi misrasida “yurak 

bag‘rim bo‘ldi kabob” degan ifoda orqali oshiqning 
ruhiy iztirobi kuchli badiiy obraz orqali tasvirlanadi. 
Bu yerda “kabob” so‘zi tashbeh sifatida ishlatilib, 
qalbning ishq o‘tida yonib, iztirob chekayotgan 
holatini ifodalaydi. Tasavvufiy talqinda bu iztirob oddiy 
azob emas, balki insonni poklovchi, uni yuksaltiruvchi 
ruhiy jarayondir. “Ishqsiz odam ishq qadrini bilgan 
bormu?” degan so‘roq esa baytning asosiy g‘oyasini 
tashkil etadi. Keyingi misrada “tuni-kuni g‘urbat tortib 
ishq yo‘lida” deyilishi orqali ishq yo‘lining mashaqqati 
tasvirlangan. “G‘urbat” bu yerda oddiy ayriliq emas, 
balki dunyoviy nafslardan uzoqlashish, o‘zlikdan 
kechish ma’nolarini anglatadi. “So‘nggi misrada 
“Bevosita Haq diydorin ko‘rgan bormu?” degan savol 
orqali ilohiy visol masalasi ko‘tariladi. Bu yerda shoir 
bevosita Allohni ko‘rish g‘oyasini savol ostiga qo‘yadi. 
Bu savol orqali insonning cheklanganligi, uning ilohiy 
haqiqatni to‘liq anglashdagi ojizligi ifodalanadi. Shu 
bilan birga, bu intilishning o‘zi ham muqaddas va 
yuksak maqsad sifatida ulug‘lanadi.

Quyida Ahmad Yassaviyning xuddi shu mazmunda 
yozilgan hikmatlariga e’tibor qaratsak: 

Qul Xoja Ahmad, qo‘yg‘il emdi dunyo fikrin,
Jahd aylagil, tinmay oyg’il Haqni zikrin.
Hozir bo’lub o‘loringni emdi bilgin,
Emdi izlab, yo Rab, sani toparmanmu? [4;329]
Bu misralarda ham Allohni izlash g‘oyasi 

mujassam. Albatta, adabiy ta’sir masalasiga shoirlik va 
mahorat nuqtayi nazaridan qaralsa, Maxtumqulining 
she’rlari mustaqil, o‘ziga xos adabiy hodisa ekanini 
ta’kidlash lozim. Uning shakliy boyligi, fikr teranligi 
va ravonligi boshqa asarlar bilan qiyoslab bo‘lmaydi. 
Maxtumqulining Xoja Ahmad Yassaviy hikmatlarini 
o‘qigani va ulardan ijodiy ilhom olgani, uning ijodida 
yangi bir manba sifatida namoyon bo‘lganini yana bir 
she’ri orqali asoslash mumkin. Bu-Maxtumqulining 
mashhur “Ko‘rdingmi?” she’ridir:

Nur kabi tovlanar qorong‘i tunda, 
Mening sohibjamolimni ko’rdingmi? 
Bahor ayyomida, qiyomat kunda
 Mening sohibjamolimni ko‘rdingmi? [2;176] 
“Sohibjamol” (“go‘zalliklar egasi”) deganda 

Maxtumquli Xudoni nazarda tutadi. She’r davomida 
lirik qahramon Sohibjamolni Ka’ba tomonidan, 
Shomdan, Iroqdan, Rumdan, Qipchoqdan, Chin-
Mochindan, turli iqlimlardan, Arshning ichi-yu, 
falakning burchaklaridan, oshiqlar ohi-yu, Qulzum 
bahridan, Qutbat ul-islomdan, Jayhun nahridan, 
Sidra sahrosidan, Quddus shahridan, Alining mulki-yu 
Iso yeridan, yerning ortidan, osmonning bag‘ridan — 
deyarli hamma joydan izlaydi.

Ko‘rinib turibdiki, Maxtumqulining “Ko‘rdingmi?” 
she’rida Allohni izlash, fikr va iztirob bilan Uning 
go‘zalligini his etish uslubi adabiy jihatdan Xoja 
Ahmad Yassaviy ta’siri desak mubolag‘a bo‘lmaydi. 
Maxtumqulining o‘zi ham quyidagi bandida bu ta’sirni 
ochiq ko‘rsatadi:

Ali da’vo bilan chiqqan nafasi,
Qofdan Ka’baga yetdi Hazrat sasi,
 Ey Ahmad Yassaviy, iqlim egasi, 
Mening sohibjamolimni ko’rdingmi? [2;177]
Xulosa. Xulosa qilib aytganda, Maxtumquli 

Firog‘iy ijodi bevosita Ahmad Yassaviy asos solgan 
tasavvufiy adabiy an’analarning davomi sanaladi. 
Uning she’rlarida haqiqiy ishq, iztirob, zikr va 
ilohiy visolga intilish kabi g‘oyalar yetakchi o‘rinni 
egallaydi. Bu jihatlar Yassaviy hikmatlariga xos ruhiy 
poklanish, sabr, nafsni tiyish va Haqqa yaqinlashish 
g‘oyalari bilan uzviy bog‘liqdir. Uning baytlarida 
oshiq qalbidagi iztirob, g‘urbat va dard orqali ruhiy 
yuksalish jarayoni tasvirlanadi. Bu esa Yassaviy 
maktabiga xos bo‘lgan “dard orqali kamolga yetishish” 
tamoyilining davomidir. Shuningdek, Maxtumquli 
she’rlarida xalqona ohang, sodda va tushunarli ifoda 
ustuvor bo‘lib, bu ham Yassaviy an’anasining muhim 
belgilaridan biridir. Ya’ni, murakkab tasavvufiy 
g‘oyalar xalq tilida, oddiy obrazlar orqali yetkaziladi.

